
Gänd mir's doch ehrlich zue, 
wie suber isch doch so ne Chue! 
Ich chöntis guet verstoh,  
dass öppe n eim de Wunsch chönt cho: 
Ich wött i wär e Chue! 

Doch als Frau, du weisch es gnau,  
darfsch du din Wunsch nöd lut usspreche; 
söss meint denn en Kolleg, en freche,  
aber nei, du bisch denn eini, 
ich wött lieber, du wärsch e keini! 

Wenn üsi Chue mues ghöre,  
wie d'Lüt so dumm tüend schnöre, 
"du dummi Chue, du blödi Chue", 
denn macht si d'Auge und d'Ohre zue 
und schüttelt still de Grind, 
wie dumm die gschide Lüt doch sind! 

     

Kuh Perla (RvA) 

Eine Kuh macht "Muh".    
Viele Kühe machen "Müh…". 
Perla schmilzt im Nu, Käse ohne "Müh"! (BB) 

 

Wie schön häts doch e Chue, 
si chan in aller Rue 
uf em Rase vor ihrer Nase 
zfriede grase. 

Si chan alls vergesse,  
denkt nur an ihres Fresse. 
Und isch si gstopfet voll, 
denn cha si - ei wie toll, 
druf abe denn bim Widerchäue 
sich no emol freue, 
bis alles schön verdauet isch. 

Und wi gschid die Chue doch isch, 
au wenn si nöd cha logisch denke - 
si verwandelt alls i Milch und Mischt 
und tuet üs ohni Bedenke 
beides restlos schenke. 

D'Milch tuet si nöd gern uselo, 
ich gluab mir chönd das guet verstoh, 
mir müend e chli am Uter risse, 
doch ire Mischt, ich sägs wie's ischt 
tuet si hemmigslos üs schisse! 

Ich glaube schier 
vilicht ahnt das liebe Tier,  
dass sogar de dreckig Mischt 
unentbehrlich kostbar ischt 
für de Kreislauf der Natur 
si ghört doch das vo jedem Buur!  

Wie isch die Chue üs wit verus! 
Mir Mensche chönd  - es isch e Grus, 
sisch nöd zum Lache,  
mir chöned hüt kei Mischt me mache, 
mir tüend nur Abfall produziere 
und üsi Welt demit verschmiere.  

Und dass mer üs selber nöd tuend 
verdrecke, 
tüemer de Abfall i Fässer verstecke 
und ohni Bedenke 
wit ewäg im Meer versenke. 

 

 

 


